
1 iyun 2020-ci il, bazar ertəsi 9
Prezident İlham Əliyev Azərbaycan  

Xalq Cümhuriyyətinin şərəfinə  
ucaldılmış abidəni ziyarət edib 

 � Mayın 28-də Azərbaycan 
Respublikasının Prezidenti İlham Əliyev 
Azərbaycan Xalq Cümhuriyyətinin şərəfinə 
Bakının İstiqlaliyyət küçəsində ucaldılmış 
abidəni Respublika Günü münasibətilə 
ziyarət edib. Dövlətimizin başçısı abidənin 
önünə gül dəstəsi qoydu.

* * *
Yüz iki il bundan əvvəl - 1918-ci il mayın 28-də 

Azərbaycan Xalq Cümhuriyyətinin yaradılması 
ölkəmizin həyatına böyük tarixi hadisə kimi da-
xil oldu. Müstəqil, azad, demokratik respublika 
qurmaq məqsədini qarşıya qoyan Azərbaycan Xalq 
Cümhuriyyəti cəmi 23 aylıq fəaliyyəti dövründə 
xalqın milli mənlik şüurunu özünə qaytardı, onun 
öz müqəddəratını təyin etməyə qadir olduğunu 
nümayiş etdirdi. 1918-ci il mayın 28-də qəbul 
edilən İstiqlal Bəyannaməsindən - Əqdnamədən 
də göründüyü kimi, bu möhtəşəm tarix xalqımızın 
müstəqillik hisslərini daha da gücləndirdi.

Yeni qurulan Azərbaycan Xalq Cümhuriyyəti öz 
üzərinə götürdüyü çətin tarixi vəzifəni şərəflə yerinə 
yetirdi. Azərbaycanın ilk Parlamenti və Hökuməti, 
dövlət aparatı təşkil edildi, ölkənin sərhədləri 
müəyyənləşdirildi, bayrağı, himni və gerbi yaradıl-
dı, ana dili dövlət dili elan edildi, ordu quruculuğu 
sahəsində ciddi tədbirlər həyata keçirildi, maarifin 
və mədəniyyətin inkişafına xüsusi diqqət yetirildi. 
Azərbaycanın ilk universiteti təsis olundu, təhsil 
milliləşdirildi, xalqın sonrakı illərdə mədəni yüksəlişi 
üçün zəmin hazırlayan, ictimai fikir tarixi baxımın-
dan müstəsna əhəmiyyətli işlər görüldü.

Mövcudluğunun ilk günlərindən xalq hakimiyyəti 
və insanların bərabərliyi prinsiplərinə əsaslanan 
Azərbaycan Xalq Cümhuriyyəti bütün ölkə 
vətəndaşlarına eyni hüquqlar verərək irqi, milli, dini, 
sinfi bərabərsizliyi ortadan qaldırdı. Dünya birliyi 
tərəfindən tanınan Xalq Cümhuriyyətinin fəaliyyəti 
sayəsində ölkəmizin beynəlxalq hüququn subyekti 
olması 1920-ci ilin aprel ayında bolşevik işğalından 
sonra Azərbaycanın bir dövlət kimi dünyanın siyasi 
xəritəsindən silinməsinin qarşısını aldı.

XX əsrin sonlarında yenidən müstəqilliyinə 
qovuşan Azərbaycan öz suverenliyini qoruyub 
saxlamağı bacardı. Yenidən hakimiyyətə qayı-
dan ümummilli lider Heydər Əliyev Azərbaycan 
dövlətçiliyinin qorunması üçün qətiyyətli tədbirlər 
gördü, ölkədə davamlı ictimai-siyasi sabitliyi 

bərqərar etdi. Beləliklə, Heydər Əliyevin şah əsəri 
olan müasir müstəqil Azərbaycan dövləti quruldu və 
sürətli inkişaf yoluna qədəm qoydu.

Ulu öndərimiz dəfələrlə bildirmişdi ki, biz bu 
gün demokratik Azərbaycan dövlətini qururuqsa, 
ayağa qaldırırıqsa, Xalq Cümhuriyyətinə borcluyuq. 
Azərbaycan Xalq Cümhuriyyətinin tariximizdəki 
yeri və roluna xüsusi qiymət verən Heydər Əliyev 
deyirdi: “Biz ilk Demokratik Cümhuriyyətin yaran-
ması gününü əziz tutaraq, onu Azərbaycanın dövlət 

müstəqilliyi günü – Respublika Günü elan etmişik 
və bu, bizim milli bayramımızdır”.

Ümummilli liderin bu siyasətini Prezident İlham 
Əliyev uğurla davam etdirir. Dövlətimizin başçısının 
sərəncamları ilə 2018-ci il ölkəmizdə “Azərbaycan 
Xalq Cümhuriyyəti ili” elan olundu və AXC-nin 100 
illik yubileyi təntənəli şəkildə qeyd edildi. Xalqımız 
Cümhuriyyətin yarandığı 28 May – Respublika 
Gününü bu il də milli bayram kimi qeyd edir.

AZƏRTAC

Professor Dilarə Seyidzadə ilə Azərbaycan Xalq Cümhuriyyəti 
və milli mətbuatımızın təşəkkülü barədə söhbət

– Dilarə xanım, Siz Azərbaycan 
tarixinin XX əsrin əvvəllərinə aid 
dövrünün tədqiqatçılarından bi-
risiniz. O illərin mətbuatını necə 
səciyyələndirərdiniz?

– Zənnimcə, o vaxt çap olunan 
qəzetlərin təkcə adlarını çəkmək 
kifayətdir: “Həyat”, “İrşad”, “Füyu-
zat”, “Kaspi”, “Azərbaycan”... Həmin 
qəzetlərin səhifələrində ictimai-si-
yasi, mədəni elitanın parlaq simala-
rının - Əhməd bəy Ağayev, Əli bəy 
Hüseynzadə, Əlimərdan bəy Topçu-
başov, Üzeyir Hacıbəyli və başqala-
rının ümummilli ideyalara köklənmiş, 
milli mənlik şüurun oyanmasına, 
maarifçiliyə xidmət edən məqalələri 
dərc olunurdu. 1905-ci ili haqlı olaraq 
milli siyasi mətbuatın təşəkkül döv-
rü hesab etmək olar. Ümumrusiya 
Müsəlmanları İttifaqının proqramını 
və nizamnaməsini isə Ə.Topçubaşov 
yazmışdı.

Azərbaycandan seçilmiş deputatlar 
Rusiya Dövlət Dumasında cəsarətlə 
çıxış edir, milli hüquq bərabərliyi, 
təhsil, aqrar və digər sahələrdə əsaslı 
dəyişikliklər aparılması tələblərini irəli 
sürürdülər. Ulu öndər Heydər Əliyevin 
həmin dövr barədə dediklərini xatır-
layaq: “O illərdə xalqımızın qabaqcıl 
şəxsiyyətləri, mütəfəkkir adamları, 
ziyalıları xalqımızda milli azadlıq, milli 
müstəqillik duyğularını gücləndirmiş, 
milli dirçəliş, milli oyanış əhval-ruhiyyəsi 
yaymış və bunların hamısı məntiqi ola-
raq Azərbaycan Xalq Cümhuriyyətinin 
yaranmasına gətirib çıxarmışdır”.

– Azərbaycan Xalq 
Cümhuriyyətinin yadigarlarından biri 
də bu günlərdə 100 yaşı tamam olan 
Milli Teleqraf Ajansıdır (AZƏRTAC). 
Bu barədə nə deyə bilərsiniz?

– Cümhuriyyət parlamentinin və 
hökumətinin önəmli xidmətlərindən 
biri də sözsüz ki, ilk milli xəbər agent-
liyinin yaradılmasıdır. AZƏRTAC ötən 
100 ildə çox çətin və mürəkkəb, eyni 
zamanda, şərəfli bir yol keçib. Yaran-
dığı vaxtdan bəri dövrün salnaməsini 
yazıb və bu gün də yazmaqda davam 
edir. Təkcə ölkəmizdə deyil, onun 
hüdudlarından kənarda da mötəbər 
informasiya mənbəyi kimi tanınan 
agentlik cəmiyyətə hər zaman doğru-
dürüst, qərəzsiz və operativ xəbərlər 
çatdırıb. Mediaya yaxın, bu sahəyə 
bələd olan bir şəxs kimi deyə bilərəm 
ki,  AZƏRTAC-da bütün dövrlərdə 
istedadlı, təcrübəli jurnalistlər, baca-
rıqlı tərcüməçilər çalışıblar. Bu gün də 
belədir. 

– Sizin ailəniz AZƏRTAC-la 
bilavasitə bağlı olub. Atanız – tanınmış 
ictimai xadim, diplomat və tərcüməçi 
Bağır Seyidzadə bir müddət agentlikdə 
direktorun müavini işləyib. O illərdən 
yaddaşınızda nələr qalıb? 

– Bu, uzaq keçmişdə baş verib, 
üstündən az qala 60 il keçsə də, o illəri 
yaxşı xatırlayıram. Atam AZƏRTAC-
da direktor müavini vəzifəsinə 1963-
cü ildə təyin olunmuşdu. Agentliyin 
rəhbəri Yefim Qurviç deyirdi ki, Bağır 
Seyidzadə tərcümənin pulemyotçu-
sudur. Tərcümədə səlis və çevik idi. 
Atam agentlikdəki işindən, sözün 
əsl mənasında, zövq alırdı. Səhərə 
yaxın, saat 4-5-də evə qayıdanda 
daxilən işıq saçırdı. Gecələr ona zəng 
edən, daim nə isə soruşan cavanlar 
çox xoşuna gəlirdi. Sübh tezdən ona 
edilən zənglərə görə mən narahatlıq 
keçirərdim, o isə deyərdi ki, bu zənglər 
çox mühüm məsələlərlə bağlıdır. Onu 
da deyim ki, həmin dövrün bir çox 

görkəmli jurnalistləri – İsrafil Nəzərov, 
Xasay Vəzirov, Nəsir İmanquliyev 
atamla bir yerdə “Gənc işçi” qəzetində 
ilk addımlarını atmış, uzun illər birgə 
işləmiş, məslək dostu olmuş və sıx 
əməkdaşlıq etmişdilər. Cəmil Əlibəyov 
həmişə deyirdi ki, Bağır Seyidzadə 
mənim müəllimimdir. Atamın nəzərində 
jurnalistika çox məsuliyyət tələb edən 
bir peşə idi. Deyirdi ki, əsl jurnalist 
həm tarixçi, həm filosof, həm iqtisadçı, 
ən başlıcası isə insanpərvər olmalıdır. 
Atam xatirələrdə jurnalist və diplomat 
kimi qalıb. Vəzifə onun üçün önəmli 
deyildi. Hara göndərirdilər, orada 
vicdanla işləyirdi. Həyatda qarşılaşdığı 
bütün çətinlikləri dəf etməkdə atama 
daim yazması, redaktə və tərcümə ilə 
məşğul olması kömək edirdi. Azad ruh-
lu insan idi. Çoxşaxəli fəaliyyətinə bax-
mayaraq, ömrünün axırınadək qəlbən 
jurnalist olaraq qaldı. 1965-ci ildə 
agentliyin 45 illik yubiley mərasiminə 
məni də aparmışdı. Tədbirin aparıcılığı 
atama həvalə olunmuşdu.

Hesab edirəm ki, AZƏRTAC atam 
üçün bir imdad ocağı oldu. Onu Fəxri 
xiyabandakı son mənzilinə məhz 
agentliyin kollektivi, Azərbaycanın 
görkəmli jurnalistləri, ictimai-siyasi 
xadimləri yola saldılar.

– Ulu öndər Heydər Əliyevin 
1993-cü ildə hakimiyyətə qayıdışı ilə 
mediamızın inkişafında yeni mərhələ 
başlandı. Bildiyimizə görə, ulu öndərin 
dövlət səfərləri zamanı media ilə, 
jurnalistlərlə işi siz qururdunuz. Həmin 
səfərlər barədə rəsmi informasiyalar 
AZƏRTAC-ın kanalları ilə yayılır və 
əsas ağırlıq bu agentliyin üzərinə dü-
şürdü.  Azərbaycanda siyasi publisistika 
məhz Heydər Əliyev məktəbində forma-
laşırdı. O illəri necə xatırlayırsınız?

– Bilirsiniz, o illər əsl quruculuq 
illəri idi. Həyat sanki yenidən quru-
lurdu: özü də təkcə iqtisadi, siya-
si sahələrdə deyil, həm də insan 
münasibətlərində hər şey təzələnirdi. 
Heydər Əliyev jurnalistlərə böyük 
qayğı ilə yanaşır, mətbuata açıq-
lığı ilə seçilirdi. AZƏRTAC isə bu 
sırada birinci idi. Ulu öndərimiz 
dövlət siyasətinin informasiya 
təminatında AZƏRTAC-a üstünlük 
verir, ona etibar edirdi. Respublika-
da keçirilən dövlət tədbirlərində və 
xarici ölkələrə səfərlərdə bir qayda 
olaraq AZƏRTAC-dan Aslan As-
lanov iştirak edirdi. Agentliyin bu 
seçimi təsadüfi deyildi. Çünki Aslan 
müəllim ona tapşırılan bu mühüm 
işə çox məsuliyyətlə yanaşır, gecə-
gündüz bilmədən çalışırdı. Onun 
bu keyfiyyətləri, eləcə də jurnalist 
duyumu və peşəkarlığı səfərlərin işıq-
landırılması və ictimaiyyətə operativ 
çatdırılması baxımından çox vacib idi. 

  O vaxtlar Azərbaycan 
mətbuatında dövlət başçısının 
fəaliyyətini işıqlandırmaq ənənəsi 
və təcrübəsi olmadığından Heydər 
Əliyevin müxbirlərlə hər söhbəti əsl jur-
nalistika dərsinə çevrilərdi. Azərbaycan 
tarixini dərindən bilən, siyasət ustadı 
və böyük natiqlik məharətinə malik 
olan ulu öndərin çıxışları, dövlət və 
hökumət başçıları ilə apardığı yüksək 
səviyyədə danışıqları fikrin ifadə 
tərzi, səlis və təmiz dili, aydın məntiqi 
baxımından siyasi publisistikanın 
bənzərsiz nümunələridir. 

Biz hər dəfə səfərdən qayıdan-
dan sonra AZƏRTAC ilə bir yerdə 
çalışır, Heydər Əliyevin çıxışlarını 
şifahi nitqdən yazılı mətnə çevirərək 
mətbuata, radio və televiziyaya 
göndərərdik. Onları oxucuya yu-
banmadan çatdırmaq üçün çox vaxt 
səhərədək işləyərdik. Ulu öndərin 
jurnalistikaya, sözə və qələm əhlinə 
böyük hörməti vardı. Heydər Əliyevin 
siyasi kursunu uğurla və yaradıcı 
şəkildə davam etdirən Prezident 
İlham Əliyev də jurnalist əməyini çox 
yüksək qiymətləndirir. Bu baxımdan 
jurnalistlərlə görüşlərinin birində 
səsləndirdiyi fikri xatırlatmaq yerinə 
düşər: “Mən bəzi hallarda hansısa 
xoşagəlməz hadisə ilə bağlı məlumatı 
mətbuatdan əldə edirəm. Düzdür, 
mənə müxtəlif mənbələrdən hər 
gün müxtəlif məlumatlar gəlir. Yəni, 

əlbəttə ki, mənə həm xarici, həm 
daxili siyasətlə, həm də təhlükəsizlik 
məsələləri ilə bağlı əsas məsələlər 
məruzə edilir. İnsanları narahat edən 
məlumatlar haqqında mən mətbuatdan 
da xəbər tuturam, dərhal reaksiya 
verirəm. Dövlət məmurları və yaxud 
digər şəxslər, qüsurlara yol verən 
şəxslər bilirlər ki, Azərbaycanda söz və 
mətbuat azadlığı imkan verməyəcək 
ki, onlar işdə hansısa qüsurlar bu-
raxsınlar. Ona görə jurnalistlər 
bəlkə də özləri də bilmədən mənim 
köməkçilərimdir”.

– Dövlət səfərlərində bir tərəfdən 
protokol qaydalarına riayət etmək, 
digər tərəfdən isə çox sürətlə, çevik 
işləmək tələb olunurdu – bütün bunla-
rın öhdəsindən necə gəlirdiniz?

– Vaxtilə mən Azərbaycan Xalq 
Cümhuriyyətini quranların fəaliyyəti 
barədə məlumatları gecə-gündüz 
arxivlərdə çalışa-çalışa əldə etmişəm. 
Ulu öndərlə işləyəndə isə qarşımda 
böyük siyasi xadimi və vətəndaşı, xal-
qının və ölkəsinin gələcəyini düşünən 
və onun daim müstəqil, suveren, 
azad yaşaması uğrunda bütün qüvvə 
və biliyini sərf edən, bu yolda hətta 
həyatını qurban verməyə hazır olan bir 
şəxsiyyəti görürdüm. Bu, mənim üçün 
əlavə güc, qüvvə mənbəyi idi.  

Heydər Əliyevi bütün xalq sevirdi, 
dünyanın böyük siyasətçiləri onunla 
hesablaşırdı. Atdığı hər addım, dediyi 
hər söz çox maraqlı idi, ona görə də 
hamısını bircə-bircə qələmə alırdım. 
Bu cür qeydlər apardığım 60-a yaxın 
ümumi dəftərim var. Ulu öndərlə 
işləyəndə başa düşdüm ki, tarix-
çi olmaq çox faydalıdır. Elə günlər 
olurdu ki, gecəni yatmayıb səhərədək 
işləyirdim. Lakin yorğunluq hiss et-
mirdim. Əsas odur ki, adam öz işini, 
seçdiyi yolu sevsin, belə olarsa, heç 
vaxt yorulmaz. O sevgini mənə həm 
atam, həm də dahi Heydər Əliyev 
bəxş edib. Bu gün Prezident İlham 
Əliyev “Mən hər bir azərbaycanlının 
Prezidentiyəm” deyir. Bu o deməkdir 
ki, o, hər bir azərbaycanlını, 
Azərbaycanın hər daşını, hər qarış 
torpağını sevir. Bu, çox böyük bir 
məsuliyyətdir.

– Siz gənclərlə görüşür, ulu 
öndərin irsini təbliğ edirsiniz. Onlara 
əsas tövsiyəniz nə olur?

– Böyük Allahın işidir ki, insanı 
yaradarkən bu torpağı ona əmanət 
edir. Bu məsuliyyəti, bu hikməti hər 
bir valideyn öz övladına aşılamalı-
dır. Heydər Əliyev “Mən fəxr edirəm 
ki, mən azərbaycanlıyam” deyəndə 
hamı kövrəlirdi: özü də kövrəlirdi, biz 
də kövrəlirdik. Gənclərlə hər görüşdə 
deyirəm, görürsünüz, o necə kövrəlir. 
Çünki Azərbaycanı və xalqını qəlbən 
sevir. Niyə bu qədər sevir? Ona görə 
ki, Azərbaycanı tanıyır, onun tarixini 
bilir və bu gözəl, ulu torpaqda yaşayan 
hər bir insan onun üçün əzizdir. 

Doğrudan da həyatda ən gözəl 
nemət və meyar bilikdir. Dönə-dönə 
valideynlərimizə rəhmət oxumalı-
yıq ki, bizim bilik qazanmağımıza 
şərait yaradıblar. Atam danışardı ki, 
1918-ci ildə babam Mirqasım özü-
nün və qardaşının ailəsini İrəvandan 
Tiflisə köçürəndən sonra övladlarının 
təhsilinə xüsusi diqqət yetirirdi. Eləcə 
də atam 1925-ci ildə Bakıya köçəndə 
onu burada kim tanıyırdı? Hər şeyə 
öz biliyi, zəhmətsevərliyi, ona tapşı-
rılan işlərə məsuliyyətlə yanaşması 
sayəsində nail olmuşdu. Atam bizi 
tez-tez kinoya aparırdı, oxuduğu-
muz kitablar haqqında  soruşurdu. 
Valideynlərimiz bizi həm sevir, həm də 
bilik qazanmağımız üçün tələbkarlıq 
göstərirdilər. Ailə səni sevə-sevə sənin 
gözlərinlə dünyaya baxır. Mənim 
uşaqlığımın xatirələri onunla bağlıdır 
ki, evimizdə valideynlərim arasında 
böyük sevgi, səmimiyyət, uşaqların 
tərbiyəsində çox böyük birlik var idi. 
Atam həmişə deyirdi ki, mənim daya-
ğım mənim xanımımdır. Bütün bunla-
rın bizim tərbiyəmizə, həyat tərzimizə 
çox böyük təsiri olub.

Gənclərimizə daim bilik qazanma-
ğı, öz üzərlərində çalışmağı tövsiyə 
edirəm. Bu gün Prezident İlham 
Əliyevin hər çıxışı Azərbaycan xalqı 
üçün bilik mənbəyidir. Xoşbəxt xalqıq 
ki, Heydər Əliyev kimi ulu öndərimiz 
olub, İlham Əliyev kimi Prezidentimiz 
var. Allah bu gözəl, ulu torpağımızı 
qorusun, hər birimizi qorusun.

– Maraqlı söhbət üçün təşəkkür 
edirik.

Gözəl AĞAYEVA, 
AZƏRTAC-ın müxbiri,  

filologiya üzrə fəlsəfə doktoru

İordaniyanın Kralı Əlahəzrət  
II Abdullah ibn Al Hüseynə

Əlahəzrət!
Ölkənizin milli bayramı – Müstəqillik 

Günü münasibətilə Sizə və bütün xalqınıza 
öz adımdan və Azərbaycan xalqı adından 
ən xoş arzularımı və təbriklərimi yetirirəm.

Belə bir əlamətdar gündə Sizə möhkəm 
cansağlığı, işlərinizdə müvəffəqiyyətlər, 

dost İordaniya xalqına daim firavanlıq 
diləyirəm.

Hörmətlə, 

İlham ƏLİYEV 
Azərbaycan Respublikasının Prezidenti

Bakı şəhəri, 21 may 2020-ci il

Gürcüstanın Prezidenti zati-aliləri  
xanım Salome Zurabişviliyə

Hörmətli xanım Prezident!
Dost Gürcüstanın milli bayramı – 

Müstəqillik Günü münasibətilə Sizə və 
bütün xalqınıza şəxsən öz adımdan və 
Azərbaycan xalqı adından ən xoş arzuları-
mı və səmimi təbriklərimi yetirirəm. 

Azərbaycan-Gürcüstan mehriban qon-
şuluq və strateji tərəfdaşlıq münasibətlərinin 
bugünkü səviyyəsi məmnunluq do-
ğurur. Ölkələrimiz arasındakı yüksək 
səviyyəli təmaslar, siyasi, iqtisadi və 
digər sahələrdə daim genişlənən qarşı-
lıqlı faydalı əməkdaşlıq əlaqələrimizin 
səciyyəvi cəhətlərindəndir. Əminəm ki, bu 

əməkdaşlıq xalqlarımızın rifahı naminə 

birgə səylərimizlə bundan sonra da uğurla 
davam edəcəkdir.

Bəşəriyyətin üzləşdiyi COVID-19 pan-
demiyasının yaratdığı bu çətin zamanda 
da Azərbaycan xalqının Gürcüstan xalqı ilə 
həmrəy olduğunu bildirmək istəyirəm.

Fürsətdən istifadə edərək Sizə möhkəm 
cansağlığı, işlərinizdə müvəffəqiyyətlər, 
dost Gürcüstan xalqına daim rifah 
diləyirəm. 

Hörmətlə, 

İlham ƏLİYEV 
Azərbaycan Respublikasının Prezidenti

Bakı şəhəri, 21 may 2020-ci il

Xorvatiya Respublikasının Prezidenti  
zati-aliləri cənab Zoran Milanoviçə

Hörmətli cənab Prezident!
Xorvatiyanın milli bayramı – Dövlətçilik 

Günü münasibətilə Sizə və xalqınıza öz 
adımdan və Azərbaycan xalqı adından 
ən səmimi təbriklərimi və xoş arzularımı 
yetirirəm.

Bu il diplomatik əlaqələrin qurulma-
sının 25 illiyini qeyd edən Azərbaycan 
Respublikası ilə Xorvatiya Respublikası 
arasındakı mövcud əməkdaşlığın bu-
günkü səviyyəsi məmnunluq doğurur. 
Əminəm ki, bütün sahələrdə uğurla davam 
edən strateji tərəfdaşlıq münasibətlərimiz 
birgə səylərimizlə bundan sonra daha da 
möhkəmlənəcəkdir.

Ölkələrimiz arasında enerji sahəsində 
gələcəkdə səmərəli əməkdaşlıq üçün yax-

şı imkanlar və perspektivlər vardır.
Azərbaycanın Avropa İttifaqı ilə 

əməkdaşlığına Avropa İttifaqı Şurasının 
sədri qismində Xorvatiyanın verdiyi dəstəyi 
yüksək qiymətləndiririk. 

Bəşəriyyətin COVID-19 pandemiyası ilə 
mübarizə apardığı bir zamanda Azərbaycan 
xalqının dost Xorvatiya xalqı ilə həmrəy 
olduğunu bildirmək istəyirəm.

Belə bir əlamətdar gündə Sizə möhkəm 
cansağlığı, xoşbəxtlik, xalqınıza daim rifah 
arzulayıram. 

Hörmətlə, 

İlham ƏLİYEV 
Azərbaycan Respublikasının Prezidenti

Bakı şəhəri, 29 may 2020-ci il

 � XX əsrin əvvəlləri xalqımızın tarixində, milli mənlik şüurunun 
inkişafında, iqtisadi və intellektual potensialının artmasında xüsusi 
yer tutur. O dövrün başlıca yekunu Azərbaycan Xalq Cümhuriyyətinin 
yaradılması idi. AZƏRTAC-ın müxbiri Cümhuriyyətin 102-ci 
ildönümü ərəfəsində tarix elmləri doktoru, professor Dilarə Seyidzadə 
ilə həmsöhbət olub. Dilarə xanım həmin dövrün mətbuatı haqqında 
danışıb, atası Bağır Seyidzadənin AZƏRTAC-ın direktorunun müavini 
işlədiyi  illəri, ulu öndər Heydər Əliyevin müstəqil Azərbaycana 
rəhbərlik etdiyi dövrdə media ilə işin yeni çalarlar aldığını, müsbətə 
doğru necə dəyişdiyini xatırladıb. Müsahibəni təqdim edirik.

